Ymgysylltu ag UMCB
Trwy greu clwb neu gymdeithas sy’n gysylltiedig ag UMCB, neu ymgysylltu clwb neu gymdeithas sydd eisoes yn bodoli ag UMCB, byddech yn cael defnyddio llawer o adnoddau’r Undeb i’ch helpu chi i redeg eich clwb neu gymdeithas mewn ffordd fwy effeithlon. Ond wrth gwrs, mae gan y Brifysgol statws elusennol, ac mae UMCB yn cael ei arian o’r Undeb, sy’n cael arian o’r Brifysgol, felly mae yna rai gofynion cyfreithiol bydd rhaid cadw atynt efo help UMCB a’r Undeb. Mae’r ddogfen yma’n amlinellu beth mae UMCB yn ei gynnig i’w glybiau a chymdeithasau, a beth mae UMCB yn gofyn gan y clybiau a chymdeithasau yma.
Beth mae UMCB yn ei gynnig:
· Cyfrif ar system yr Undeb: mae hyn yn cynnwys y gallu i ddefnyddio cyfrifiaduron, printiwr a llungopïwr yr Undeb, gofod am wefan i’ch cymdeithas, cyfrif e-bost (efo mwy nag un cyfeiriad os oes angen) a chefnogaeth Aled, ein rheolwr T.G.
· Cyfrif ariannol: mae hyn yn cynnwys cefnogaeth gan Sharon a Rachelle yn y Swyddfa Gyllid. Byddwn ni’n gallu helpu efo cadw cyfrifon, edrych ar ôl eich arian, ffeindio noddwyr, llunio cytundebau gyda noddwyr a hyd yn oed rhoi grantiau i chi ar sail angen. Byddech chi hefyd yn cael help i godi arian ychwanegol eich hun, e.e. trwy nosweithiau Clwb Cymru.
· Yswiriant: bydd bod yn rhan o UMCB yn eich rhoi chi o dan bolisi’r Undeb – bydd hyn yn cynnwys eiddo’r clwb/cymdeithas ac yswiriant personol. Byddwn ni hefyd yn helpu efo pethau fel asesiadau risg.

· Help cyfieithu: mae gan yr Undeb a’r Brifysgol polisi dwyieithrwydd, felly mae rhaid i bob poster neu daflen sy’n cael ei ddefnyddio yn adeiladau’r Undeb neu’r Brifysgol fod yn ddwyieithog, ac mae Gareth yn gallu helpu efo hyn!
· Cefnogaeth efo digwyddiadau: eisiau neilltuo Maes Glas? Gofynnwch i Glyn! Mae bod yn rhan o UMCB yn golygu byddwch chi’n gallu neilltuo ystafelloedd yn adeiladau’r Brifysgol a Maes Glas am ddim! Gall Glyn hefyd eich helpu i archebu pethau gan gwmnïau allanol ac efo cwestiynau am yswiriant ac yn y blaen; dewch i ofyn!
· MPV a Bws Mini: mae gan yr Undeb MPV a Bysus Mini ei hun, a gallech chi ddefnyddio'r rhain am... ddim! Mae Alison a Dawn yn y Dderbynfa yn hapus i’w neilltuo i chi! Bydd eich gyrwyr yn gallu cael tystysgrifau trwy wneud prawf bach cyflym efo Patrick, eto am ddim, a byddan nhw’n cael sicrwydd yswiriant yr Undeb am... ddim!
Beth mae UMCB yn ei ofyn:
· Gofal efo’n harian: bydd rhaid i chi fod yn ofalus ar beth ydych chi’n gwario’ch grantiau ac arian aelodaeth, ond byddwch chi’n rhydd i wario’r arian rydych chi’n ei godi a’r arian rydych chi’n ei gael gan noddwyr ar beth bynnag i chi eisiau (o fewn rheswm!) Bydd Llywydd UMCB a’r merched yn y Swyddfa Gyllid yn cadw llygaid ar y rhain, felly does dim rhaid i chi boeni am beth rydych chi’n gallu defnyddio’r arian yma i’w brynu (fel cludiant am daith) a beth mae’n rhaid i chi godi arian i’w brynu (fel dada/losin!)
· Pwyllgor: bydd rhaid i’r pwyllgor gynnwys Cadeirydd / Capten / Llywydd / Golygydd / Archdderwydd sy’n gyfrifol am redeg y cyfarfodydd, ysgrifennydd sy’n gyfrifol am roi’r dogfennau perthnasol (cyfansoddiad, cofnodion a rhestr o aelodau) i Lywydd UMCB, a thrysorydd sy’n gyfrifol am arian y gymdeithas. Mae’n rhaid i’r rhain fod yn 3 person gwahanol, ond gallant ddal unrhyw nifer o swyddi ychwanegol, neu gall aelod arall o’r pwyllgor ddal sawl un o’r swyddi nad ydynt wedi cael eu rhestru yma. Bydd rhaid i’r 3 yma ddod i un sesiwn hyfforddiant pob blwyddyn.
· Democratiaeth: bydd rhaid cynnal o leiaf 2 Gyfarfod Cyffredinol y flwyddyn a gyrru’r cofnodion i Lywydd UMCB. Does dim rhaid i chi gynnal cyfarfodydd hir, ond mae’n rhaid i bob aelod o’ch pwyllgor gael ei ethol yn ystod Cyfarfod Cyffredinol, ac mae’n rhaid cynnal etholiad newydd pob blwyddyn academaidd. Bydd rhaid i unrhyw newidiadau i’ch cyfansoddiad gael eu trafod a’u derbyn drwy bleidlais yno hefyd.
· Cyfansoddiad: does dim rhaid iddo fod yn hir. Dyma’r ddogfen fydd pwyllgorau’r dyfodol yn gallu ychwanegu ato i helpu’r pwyllgorau sy’n dod ar eu hol nhw. Ond i ddechrau byddech chi ’mond yn gosod y sylfeini, sef yr enw, yr amcanion, a manylion swyddi swyddogion y pwyllgor. 
